
sajmovima mode kao što je Sedmica 
mode u Parizu. Svake godine 
povećavamo obim posla i broj 
međunarodnih klijenata, što smatramo 
značajnim uspjehom za jednu malu i 
relativno mladu organizaciju iz ove 
zemlje. 

Na koju saradnju ste posebno 
ponosni?
Ne bih posebno izdvajala nijednu jer 
ponosne smo na to što smo uspjele 
da se probijemo na svjetsko tržište, 
gdje je konkurencija ogromna, a 
standardi veoma visoki. U ovih pet 
godina obučile smo i usavršile vještine 
naših pletilja, koje su u stanju da 
odgovore na izuzetno komplikovane 
zahtjeve modnih dizajnera te izrađuju 
kako predmete u klasičnim stilovima, 
tako i originalne kreacije prema 
najzahtjevnijim nacrtima, koje su prava 
mala umjetnička djela. 

Vaša misija je da, zahvaljujući 
kreativnom radu, ekonomski 
osnažite žene u BiH. Koliko 
uspjeha postižete u tome?
Do sada su “Udružene” obučile više 
od 500 žena. Trenutno u proizvodnji 
radi njih 220, a neke od njih su, na 
naše veliko zadovoljstvo, pokrenule 
i vlastiti mali biznis rukotvorina. 
Ekonomskim osnaživanjem naše 
pletilje su stekle samopouzdanje, 
proširile krug prijatelja, osamostalile 
se i ponosne smo na njih i njihov 
svakodnevni veliki trud i rad.

S mnogo rada, truda i ljubavi 
spajate moderni dizajn sa 
tradicionalnim vještinama 
pletenja, što daje zaista 
impresivne rezultate. Da li se u 
našoj zemlji dovoljno cijeni ručni 
rad i kakva je potražnja? 
Kod nas se ručni rad nedovoljno 
cijeni, ali su posljednjih godina 
primjetne pozitivne promjene. Mislim 
da su aktivnosti “Udruženih” barem 
malim dijelom doprinijele tome jer 
smo pokazale i dokazale da se ručnim 
radom mogu izraditi i najizazovniji 
modeli. Kada smo počinjale sa 
radom, neke naše pletilje nisu ni 
pokušale da izrade modele koji su im 
se činili suviše komplikovani, ali uz 
našu podršku i njihov ogroman rad 

prevazišle su, da tako kažem, same 
sebe i danas su ponosne na modele 
koje su isplele i koji se prodaju u 
luksuznim buticima širom svijeta. 

Iza sebe imate četiri uspješne 
kolekcije, a upravo je 
predstavljena i peta, koju ste 
pripremili za zimsku sezonu. 
Šta se može pronaći u aktuelnoj 
kolekciji?
Riječ je o kolekciji koja je rađena 
od najfinijih prirodnih materijala, a 
čine je dvije kategorije modela. Prvu 
odlikuju tanka nit, čiste i ravne linije, 
modeli pleteni u jesenjim bojama, dok 
novinu predstavljaju modeli nosivi sa 
oba lica. Kolekcija se sastoji od velikih 
šalova, kapa i okovratnika, rukavica 
i džempera od 100% baby alpake, 
vrlo mekane i tople vune, bojene 
ekološkim bojama. Drugi dio kolekcije 
donosi voluminozne modele za koje 
su korišteni deblja vuna i mustre 
sa velikim pletenicama koje imaju 
3D efekat. Za ovaj dio kolekcije – 
prekrivače, ponča, džempere, rukavice, 
šalove i okovratnike, korišteni su 
100% vuna, 100% kašmir i mješavina 
vune, alpake i kašmira. 

Šta “Udružene” pripremaju za 
naredni period?
Do kraja godine namjeravamo otvoriti 
Centar za ručni rad i dizajn, u okviru 
kojeg ćemo obučavati naše članice, ali i 
imati mjesto gdje će šira publika moći 
da pohađa kurseve različitih tehnika 
ručnog rada. Planiramo organizovati i 
predavanja i radionice ručnog rada. ■


